
Nd. 637. Nefndarálit [167. mál]
um frv. til 1. nm heimild fyrir sveitarstjórnir til að innheimta með álagi fasteigna-
skatta til sveitarsjóða.

Frá minni hl. fjárhagsnefndar .

Nefndin hefur klofnað um þetta mál, og er ég einn andvígur Því, að það nái
fram að ganga að svo stöddu.

Það, sem veldur því, að ég álít varasamt að hækka verulega þau gjöld, sem
menn greiða af fasteignum, er eftirfarandi:

Sem stendur er ómögulegt að fá lán út á fasteignir, en mikill atvinnuskortur
hjá þorra landsmanna. Er hvort tveggja, lánsfjárskorturinn og atvinnuleysið, sök
hins opinbera. Fjöldi manna, sem unnið hafa baki brotnu að því undanfarinn ára-
tug að reyna að eignast íbúðir fyrir sig og sína, sér nú fram á mikla erfiðleika við
að halda þessum eignum sínum. Auk minnkandi atvinnu og vaxandi dýrtiðar hvílir
aukin skatta- og tollabyrði ríkissjóðs svo þungt á þessum mönnum, að við liggur,
að þeir sligist undir því. Hækkun fasteignagjalda getur riðið baggamuninn hjá þess-
um mönnum, sem berjast í bökkum, þótt stóreignamenn hins vegar muni ekki um
þá hækkun. Þar sem lánsfjárskorturinn, atvinnuleysið, dýrtíðin og skatta- og tolla-
byrðin nú nálgast það að vera ránsherferð á hendur þeim almenningi, sem eitthvað
hefur eignazt á undanförnum áratug, fæ ég ekki séð, að á það sé bætandi. Hins
vegar væri allt öðru máli að gegna, ef einhver tilslökun yrði sýnd í ránsherferð-
inni, annaðhvort þannig, að veðlán yrðu fáanleg út á fasteignir með hóflegum
kjörum, atvinna yrði aftur almenn hjá landsmönnum, tollabyrðiuni að einhverju
leyti létt af eða dregið úr dýrtíðinni.

Hins vegar er vitanlegt, að bæjarfélögin þurfa auknar tekjur, og ætti ríkis-
valdið að sýna skilning á því með því að slaka á klónum sjálft og veita sveitarfélög-
unum nokkuð af þeim tekjum, er það fær nú, en ekki bæta í sífellu á álögur á al-
menningi.

Alþingi, 16. jan. 1952.

Einar Olgeirsson.


